
TAO TEH KING.









enz. lantes ia moesti berfihak dan toeroet terdjoen dalem persaingan dan pergoeietan matimatian. Itoe kapinteran jang dipake boeat memadjoeken industrie dan perdagangan dari satoe negri — oepamanja Japan — tjoemah membikin dilaen negri banjak orang djadi werkloos lantaran perdagangannja moendoer kena disaingin. Begitoelah ampir segala tjabang dari penghidoepan ada mendjoeroes ka persaingan jang menjebabken ini doenia tambah lama semingkin kaloet, kerna orang tjoemah kedjer pengataoean dan kapinteran sakedar boeat sampeken iapoenja kainginan doenia jang selaloe tambah-menambah zonder mengenal wates dan tida ada abisnja, sampe terbit bentroken jang achirnja menimboelken perledakan dan kamoesna'an. Begitoelah resultaat dari itoe pertjoba'an boeat dapetken pengataoean, kabanjakan tjoemah timboelken kadjengkelan dan kasoesahan badan dan pikiran jang senantiasa bertambah. (Ajat 1).


Tapi kapan orang bisa berlakoe lebih saderhana dalem hidoepnja, dengen djalan koerangin nafsoe dan kainginannja dan ketjilin pertjoba'an ini atawa itoe jang ditoedjoeken pada kaoentoengan doenia, lantes itoe ganggoean jang beroepa kadjengkelan djadi semingkin koerang. Inilah soedah diakkoe oleh sasoeatoe orang jang berpengalaman. Dan djikaloe ini pengoerangan dilakoeken teroes sampe tida katinggalan satoe apa lagi jang dikedjer atawa diinginken — tida pikir satoe apa boeat kaoentoengan diri sendiri — di itoe waktoe orang moelai dapet persatoean sama Tao, kerna deugen menoentoet penghidoepan saderhana, pikiran tentrem dan tida kouwkati, ia tida bisa ketarik ka dalem pergoeletan dan kakaloetan doenia — ia tida merasa

